
ՈՐՈՇՈՒՄ

«_____»         2020 թվականի    N ____-Ն  

ԳՆՈՒՄՆԵՐԻ ԳՈՐԾԸՆԹԱՑԻՆ ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՌԵԶԻԴԵՆՏ ՉՀԱՆԴԻՍԱՑՈՂ ԱՆՁԻ (ԱՆՁԱՆՑ) ՄԱՍՆԱԿՑՈՒԹՅՈՒՆԸ 
ՍԱՀՄԱՆԱՓԱԿԵԼՈՒ ՄԱՍԻՆ 
Հիմք ընդունելով «Գնումների մասին» օրենքի 7-րդ հոդվածի 2-րդ մասը` Հայաստանի Հանրապետության կառավարությունը որոշում է.
1. սահմանափակել Հայաստանի Հանրապետության ռեզիդենտ չհանդիսացող անձի (անձանց), այդ թվում՝ վերջիններիս հետ համատեղ գործունեության կարգով (կոնսորցիումով) մասնակցությունը Հայաստանի Հանրապետության պաշտպանության նախարարության՝ պետական գաղտնիք պարունակող գնումների պլանում ներառված գնման առարկաների մրցակցային ձևով կազմակերպվող գնումների գործընթացին՝ բացառությամբ այն անձի (անձանց), որը Հայաստանի Հանրապետության օրենսդրությամբ սահմանված կարգով ունի այդպիսի պետական գաղտնիք պարունակող տեղեկություններին առնչվելու թույլտվություն և ունի Հայաստանի Հանրապետության օրենսդրությամբ նախատեսված ռազմական նշանակության արտադրանքի ներմուծման և արտահանման կամ տարանցիկ փոխադրման կամ դրա առևտրի միջնորդական գործունեության լիցենզիա:

2. Սահմանել, որ սույն որոշման 1-ին կետով նախատեսված գնումների դեպքում Հայաստանի Հանրապետության ռեզիդենտ չհանդիսացող, այդ թվում մինչև սույն որոշումն ուժի մեջ մտնելը Հայաստանի Հանրապետության պաշտպանության նախարարության կողմից կազմակերպված փակ պարբերական մրցույթների արդյունքում նախաորակավորված Հայաստանի Հանրապետության ռեզիդենտ չհանդիսացող անձանց հրավեր տրամադրվում է սույն որոշման 1-ին կետով նախատեսված թույլտվությունը հավաստող փաստաթուղթը (փաստաթղթերը) և լիցենզիան ներկայացվելու դեպքում: 
ՏԵՂԵԿԱՆՔ ՀԻՄՆԱՎՈՐՈՒՄ
«Գնումների գործընթացին Հայաստանի Հանրապետության ռեզիդենտ չհանդիսացող անձի (անձանց) մասնակցությունը սահմանափակելու մասին» ՀՀ կառավարության 
որոշման նախագծի վերաբերյալ


Նախագծի ընդունումը պայմանավորված է ՀՀ պաշտպանության նախարարության՝ պետական գաղտնիք պարունակող գնումների պլանում ներառված ապրանքների, աշխատանքների և ծառայությունների գնումների գործընթացներին ՀՀ ոչ ռեզիդենտ մասնակիցների մասնակցությունը սահմանափակելու անհրաժեշտությամբ:

ՀՀ ՊՆ կողմից կազմակերպվող պետական գաղտնիք պարունակող գնումների գործընթացներին երբեմն մասնակցության հայտեր են ներկայացնում նաև ՀՀ ոչ ռեզիդենտ ընկերություններ կամ ՀՀ ռեզիդենտ ընկերությունները ներկայացնում են հայտեր ոչ ռեզիդենտ ընկերությունների հետ համատեղ գործունեության կարգով (կոնսորցիումով): Նշված ընթացակարգերի նախաորակավորման հայտարարությամբ նախատեսվել է, որ փակ նպատակային կամ փակ պարբերական մրցույթի գործընթացին մասնակցելու իրավունք ստանում են նախաորակավորված մասնակիցների ցուցակում ընդգրկված այն մասնակիցները, որոնք հաստատում և հանձնաժողովի քարտուղարին ներկայացնում են պետական գաղտնիք պարունակող տեղեկատվության պահպանման մասին պարտավորագիր: Վերոհիշյալ ընկերությունները ներկայացնում են այդ պարտավորագիրը, սակայն դա ըստ էության հիմք չի տալիս եզրակացնելու, որ վերոհիշյալ տեղեկատվության արտահոսք չի լինում: Այսինքն առկա  է այդ ընկերությունների կողմից պետական գաղտնիք պարունակող տեղեկատվության արտահոսքի ռիսկ:
Խնդրի կարգավորման նպատակով նախագծով նախատեսվում է սահմանափակել ՀՀ ռեզիդենտ չհանդիսացող մասնակիցների, այդ թվում՝ վերջիններիս հետ համատեղ գործունեության կարգով (կոնսորցիումով) մասնակցությունը ՀՀ ՊՆ կողմից պետական մրցակցային ձևով կազմակերպվող գաղտնիք պարունակող գնումների գործընթացին՝ բացառությամբ այն մասնակիցների, որոնք ՀՀ օրենսդրությամբ սահմանված կարգով ունեն պետական գաղտնիքին իրազեկ լինելու իրավունք և ՀՀ օրենսդրությամբ նախատսված ռազմական նշանակության արտադրանքի ներմուծման և արտահանման կամ տարանցիկ փոխադրման կամ դրա առևտրի միջնորդական գործունեության լիցենզիա: 
Տ Ե Ղ Ե Կ Ա Ն Ք

«Գնումների գործընթացին Հայաստանի Հանրապետության ռեզիդենտ չհանդիսացող անձի (անձանց) մասնակցությունը սահմանափակելու մասին» ՀՀ կառավարության որոշման նախագծի ընդունման առնչությամբ այլ իրավական ակտերում փոփոխությունների կամ լրացումների կատարման անհրաժեշտության մասին
Որոշման նախագծի ընդունման առնչությամբ այլ իրավական ակտերում փոփոխություններ և/կամ լրացումներ կատարելու անհրաժեշտություն չկա:

Տ Ե Ղ Ե Կ Ա Ն Ք

«Գնումների գործընթացին Հայաստանի Հանրապետության ռեզիդենտ չհանդիսացող անձի (անձանց) մասնակցությունը սահմանափակելու մասին» ՀՀ կառավարության որոշման նախագծի ընդունման կապակցությամբ պետական բյուջեում կամ տեղական ինքնակառավարման մարմինների բյուջեներում ծախսերի և եկամուտների ավելացումների կամ նվազեցումների մասին

Որոշման նախագծի ընդունումը ՀՀ պետական բյուջեում փոփոխությունների կատարման անհրաժեշտություն չի առաջացնում:

